
Behi, hegazti eta txerri gaixoak

Patxi Juaristi - Soziologoa

l995etik, Erresuma Batuan detektatu zenetik, 100 pertsonatik gora hil dira behi eroen edo Creutzfeldt-Jakob gaixotasunagatik. Kostuak murrizteko asmoz, beste animalia batzuen okelarekin eta hezurrekin egindako pentsuak jaten jarri genituen behiak, eta, ondorioz, gaixotu egin ziren eta hainbat pertsona kutsatu eta hil. Eritasun hura elikagaiak sortzerakoan bakarrik etekinei eta ekoizpen hutsari garrantzia ematearen lehengoetariko ondorio larria izan zen. 

2005ean, H5N1 hegaztien gripea sortzen duen birusaren aldaerarik gaiztoena iritsi zen Europara. Birusa hegazti basatien bidez mugitzen omen zen herrialde batetik bestera. Alegia, hegazti migratzaileak omen ziren izurritearen errudun. Dena dela, gehiago sakonduta, argi agertu zen oilategi handiek eta kontrolik gabeko salerosketek erru asko zutela H5N1 birusa hedatzerakoan. 

Oraingo honetan, H1N1 txerri gripearen birusa iritsi zaigu. Txerritik gizakira animaliekin kontaktu zuzena izanez transmititzen omen da, eta gizakien artean ohiko gripeen modura. Alegia, gaixorik dagoen pertsona batek doministiku edo eztul egitean kutsa ditzake hurbil dituen pertsonak. Dena dela, kasu honetan ere, badirudi izurritearen lehen arrazoia dela elikagaien inguruko enpresa handiek etekin ekonomikoei ematen diotela lehentasuna, alde batera utzita kalitatea, gizakion osasun eskubideak edota izurriteen arriskua. 

Ulrick Beck-ek bere Gizarte arriskutsua (1998) liburuan dioen bezala, urritasunaren gizartetik gizarte arriskutsura pasatu gara. Oparotasunean bizi nahi izateak elikagai merkeak eta ugariak ekoiztera bultzatu gaitu, kontuan hartu gabe ekoizpen basatiek eta haztegi handiegiek arriskuz beteriko gizarteak sortzen dituztela. Hau da, edozeren gainetik elikagai asko ekoitzi nahiak arriskuan jartzen du gizakion osasuna. Kanpai txarrak, soinu txarra. Zentzu honetan, behi zoroak eta txerri eta hegazti gripeak sortzen ari garen gizarte arriskutsuaren ondorio zuzena dira; elikagaiak sortzerakoan daukagun eredu ekonomiko neoliberalak akats ugari dituela erakusten duen ondorioa. Esanak esan, ahantzi egin zaigu hobe dela gutxi eta ona, asko eta txarra baino. 

Txerri gripearekin arduratuta egoteko arrazoiak baditugu. Hainbat pertsona hiltzeaz gain (oraingoz, 150 pertsonatik gora Mexikon), Osasunaren Mundu Erakundeak (OME) bostera igo baitu alarma epidemiologikoa Mexikon. Pandemia bat izateko arriskua dagoela esan nahi du horrek. Indizea batetik seira doa, eta azken maila horretan gizakien arteko kutsadura modu efizientean eta etengabe izaten da. Horrekin batera, kontuan hartu behar da H1N1 birusak kalte ekonomiko eta sozial ugari sortzen ari dela: osasun gastuak igo egin dira, txerri-okelaren salmentak eta inportazioak murriztu egin dira (Libanok eta Txinak, adibidez, debekatu egin dute Mexikotik eta Europako Batasunetik txerrikia inportatzea), sortu den psikosiaren ondorioz Mexikoko gizarte bizitza kaltetu egin da (elizak, eskolak eta kirol estadioak, adibidez, zarratu egin dituzte), eta hainbat herrialdek Mexikora eta Amerikako Estatu Batuetara (AEB) ez bidaiatzeko aholkatu dute edota hegaldiak murriztu dituzte, eta, ondorioz, hegazkin konpainiak, bidaia-operadoreak eta, oro har, turismoari loturiko enpresak izugarrizko galerak izaten ari dira. 

Elikagai asko eta kontrolik gabe ekoitzi nahiak momentuan ikusten ez diren arriskuak sortzen ditu. Atzera bueltarik ez duten arriskuak dira, gure osasunari kalte izugarria egiten diotenak, munduan zehar berehala hedatzen direnak eta ondorio ekonomiko, politiko eta sozial larriak dituztenak. Gainera, arrisku berriak dira, eta, ondorioz, ez dakigu zehatz-mehatz euren aurka nola borrokatu behar dugun. Kontuan izan txerri gripearen birusa gizakien artean lehenengo aldiz 2005ean agertu zela, hain zuzen ere, AEBetan. 

Txerri gripeaz kutsatuta daudenak sendatzeko aurrerapausoak eman omen dituzte. Hegazti gripeari aurre egiteko sortutako Tamiflu eta Relenza botikei esker hainbat gaixo sendatu omen da. Gaitz erdi! Hala eta guztiz ere, iruditzen zait botikak ekoitzi eta izurritea ez hedatzeko neurri eraginkorrak hartzeaz gain, ezinbestekoa dela arrisku, gaixotasun eta birus hauek guztiak sortzen eta hedatzen dituzten ekoizteko eta bizitzeko moduak aldatzea. Horrela egiten ez badugu, laster agertuko da beste izurriteren bat. Gauza guztietan neurri bat bada. 
